Мöс корсьöм

Кор мöсъяс водiсны, Ёгор пöль нöшта на лыддис найöс да шуис: – öти кольччöма. Ковмас корсьны.

– Пöди, локтас на,– шыöдчис Титовна.– öтнас некытчö оз мун.

Меным тöд вылö уси сiйö, мый Гавкамысын, кор шойччим, öти мöс ветлöдлiс вöр боктiыс. Эз-ö сэтчаньö сiйö эновтчы мукöдсьыс...

– Гавкамысас, гашкö, кольччис,– тöдчöдi ме ставлы.– Кор ме лэччывлi ю дорас ваысла, сэк сiйö торйöн йирсис, а локтiгам эг нин аддзыв.

– Кутшöмджык? – юалiс Титовна.

– Чочкöм, паськыд сюра.

– Тайö Майка. Ноко видзöдлы, Ёгор, эм-ö сiйö?

– Как раз сiйö и абу! – эскöдiс Ёгор пöль.– Мыля нö кольччис? Некор на тай эз янсöдчыв.

– Гыжйыс, тыдалö, чаштiс, либö мыйкö сыкöд мöдтор лоис? – шуис Титовна. Эг öд тшöтшкöртöй сылысь гыжъяссö.

Видзöдлiн, эськö, тэ, Ёгор... Чинас йöлыс – йöв тiянлы оз ло.

– Пöльö мудзис,– висьталi ме,– мед неуна шойччыштас.

А меным дыр-ö ветлыны? öти здукöн котöртла.

– öтнад? А мыйкö кö лоас? – повзис Титовна.

– Мыйкö öд вöча жö,– эг сетчы ме сылы. А ог вермы кö, татчö бöр локта.

– Рам мöскыс,– шуис Ёгор пöль.– Гыжйыс кö чаштiс, жагöника вöтлас, вайöдас. А куйлö кö – чеччöдас. Сöмын жагöника сибöдчы, лапкöдышт, сюръяс костсö неуна гыжйышт. А ми сы костi пöскöтинасö видзöдыштам. Ставыс мунiс сiдз, кыдз меным колiс. Босьтi ме Ёгор пöльлысь ичöтик чероксö, додь улысь кыски зыр. Сэтчö жö Ёгор пöль пыртiс и отопкисö.

– А зырсö мый вылö? – чуймис сiйö.

– Ковмас да, кысь босьтан, нинöм öд он тöд,– эскöдi ме сiйöc да тэрмасьöмöн петi прöсека вылас.

– Да тэ нывъяскöд лэччы,– сувтöдiс менö Титовна. Регыд найö вöрзясны.

– Виччысь найöс, кор и вöрзясны... Гашкö, сибдiс Майкаыс? – орöдi ме сёрнисö да бöр вылö видзöдтöг веськöдчи водзлань. Нинöм сэнi найöс виччысьны, вермасны и не лэдзны.

Пöрысьяслöн тшöкыда овлö тадзитö, висьталöны öти ног, а вöчасны пыр мöд ног. И пыр правöн асьнысö лыддьö- ны.

Гавкамысö ме локтi шондi пуксяндорыс, а вöвъясöн менö эз и вöтöдны. Вот и надейтчы на вылö.

Вöрсö ме кузяла и пасьтала гежмалi, но Майкаöс ме эг аддзы. Дзикöдз пымалi, горшöй пондiс пактавны. Лэччи сёнмас, кöнi пажын дырйи васö гумовтлi, гумыштi васö соддзöн, юи, а сэсся мысси. Бöр кайи мыльк вылас, пондi чуксавны Майкаöс. И шыасис öд!

– Умнöй мöс тэ, Майка!

Котöртi ме бакöстöм улö, ляга йывсьыс мöссö аддзи.

Сюйöма юрсö вожа козъяс костö да и сулалö.

– Майка, тэ мый сэтöн керан? – юалi мöслысь.

Нэриника ымöстiс да вывлань чатöртiс юрсö, зыртыштiс сюрнас пуяссö да быттьö кöсйис висьтавны: видзöдлы пö, сюръясöс ог вермы перйыны пуяс костсьыс.

– Тэ сибдiн? Донаöй...

Мöскыс сьöкыда лолыштiс: аддзан пö, да юасян... Пуктi черокöс да зырйöс, да пондi отсавны мездысьны. Кысь нин! Татшöм налькйысь, сюрас кö, ачыс Вöрсаыс оз пет.

Кыдз сöмын пырöма сэтчö? Гöгöртi мöссö, бытшöмика видзöдi и вöлисти гöгöрвои. Майкалы окота, тыдалö, нинпу коръяссö сёйыштны. А нинпуыс быдмö коз бердас. Мöскыс дышöдчöма улö лэччыны да пондöма судзласьны мыльк вывсяньыс. Но кок улас вöлöма гыбад вылын вутш, со и сибдöма. Ни водз кокöн, ни бöр кокöн он вермы йöткыштчыны, ни петны кык пу костысь.

Пöрöдны эськö колö пусö, да черокыс учöт. Сэсся ме пондi будждöдны берег дорсö да эжасö тэчны мöс кокъяс улö.

Унакодь перйи эжасö, весиг нинкöмъясöн топöдыштi-талялi, медым сы вылö кыпöдчас Майкаыс. Но сiйö эз и вöрзьöдчы. Коксö пондылi кыскыны, бöрсö мöдлi бокö вештыны – нинöм эз артмы. Пидзöсöдзыс нин вöйöма, голясö нин зэлöдны пондöма.

И кутчыси ме пöрöдны пусö. Тэрмася, став вынöс пукта, но... сизь моз, учöт черокöн кокася. Татшки, татшки – киöй нин орö, а джынсö эг керав. И лэчыд черокыс, да кокни, нинöм вылö оз мöрччы. Пöсялi, йöрнöсöй кöтасис. Чöвтi шабурöс, чышки чужöмысь ньылöмöс – да водзö заводитi сизьдыны. А мöскыс дзикöдз нин юрсö чатöртiс, чайтi голясö орöдас. Кыски пурт да кырсьсö голя увсьыс кули – личыдджык лои. Сэки вöлись гöгöрвои ме, мыля мöскыс оз вöрзьы места вывсьыс, вöлöмкö, кокыс озджык судз. Скöтина, а вежöртö. Пöрысь нин öд; тыдалö, олöмыс велöдiс.

Керала пусö да баита мöскыскöд, медбур кывъяс сылы корся, кора терпитны невночка. 
Номъяс курччалöны мышкöс, вомам пырöны, сибалöны юрси бердам. Сьöлася ме, öвта юрнам, дугдывтöг керала и керала. И со трачнитiс пуыс, качайтчиштiс невна, но эз пöр. Ещö кералi, дзикöдз орöдi, но оз усь, сулалö. Мöс вöрöдыштiс юрнас – оз шед юрыс. Кутчыси пуас, вöрöдыштi, увъяс вылас öшöдчывлi. Кылiс Майка личыдлунсö, кыдзкö кыскис водз коксö, мездiс и юрсö. И кайис ляга берегас да тiлля вöрöдыс веськыда петiс кушинас, юрнас да бöжнас öвтчис номъясысь.

Ме пасьтаси, босьтi зыр, мöдöдчи сы бöрся. Матыстчи.

Лапкöдi голясö, малалi бокъяссö, видлi гыжъяссö – ставыс бур, некыт абу дойдöма. Сöмын кокъясыс тiралiсны, кыдзи и менам. Тайö мудзöмысла да повзьöмысла.

Но, вот и бур, Майка, мый петiм татшöм дзугйысь,– баита ме мöскöд.– Вай шойччыштам öнi да мöвпыштам, мый водзö керны.

Ме пукси, мöскыс исалыштiс менö да водiс бокам.– Вот и бур, куйлышт невночка, а ме аслам делö бердö кутчысьла. 
Кöть и пемдiс, да кыдзкö кодйысьышта. Полi ме медводдза воськовъяссö вöчны, да зэв ёна кöсйи миллион шайтсö аддзыны. Усис тöд вылö айöлöн висьтасьö мыс.

Тайö вöлi важöн нин, кор медводдзаысь кайлi Синяшорö. Ёгор пöль висьтасис, кыдзи сiйöс пондылöма кыскыны йирас Вакуль, но зэв ёна повзьöма сылöн гöна чужöмысь да пышйöма. Сылысь висьтсö кывзöм бöрын айö шуис меным: 
– Тэ, Петю, кывзыны кывзы, но тöд: абу збыльтор сiйö, а мойд. Ни Вöрса, ни Васа, ни Суседко – некин абу. 
– Да, ме тöда, мый сiйö – ни эсiйö абу... А вöлi-ö Гавкаыс? Эм на-ö сылöн паличыс? Гашкö, мойдöн жö лоö? Э... вöлi, тыдалö.

Историчканым тай сiдзжö висьтасис чудъяслöн каръяс йылысь. И книгаысь лыддьöдiс. А книгаад сöмын збыльтор гижöны. Нинöмысь повны, колö корсьысьны.

Медвылын местасö ме синъялi луннас на ещö да сiйöс пыр жö и пасйи. Но паличсö быттьö казялi, сразу эськö аддзи, но синмö усины турунвиж биторъяс. Повзи первой бичирторъясысь, чайтi кöин, мися. Зэв дыр сулалi сы водзын, эг лысьт сибöдчыны. И сiйö сулалö да синъяснас ворсö: то куньлас, то бöр восьтыштлас. Шутёвтi – эз вöрзьы. Кутшöм тайö притча, мыйся дивö, мыля оз пышйы? Кывлi, мый гожöмнас найö пöтöсь да мортсö оз вöрöдны. 

Но черокöс пыр жö лöсьöдi – быдтор позьö виччысьны. А сiйö пыр сулалö.

Скöрми да лыйи зырйöн веськыда синмас – кунис öд синсö, а сы местаын друг куим син öзйис. Да тайö жö дона изъяс, найö и дзирдалöны!

Матыстчи, видлi кинам – абу из... Зутшнитi чер воропнас – няж паськалiс. Дзоньнас пазöдi, ставсö нямралi кинам, а изъяcсö сiдз и эг аддзы. Мусö пондi гарйыны – вужъяс петiсны, чорыдöсь, дзик лы кодьöсь. Гöгöрвои: сiсь мыр пазöдi, тыдалö, югъялiсны шырбияс, светлячокъяс. Сулалiкералi, чурснитi-сьöвзи да веськöдчи мöс дiнö, зураси мöд мыр вылö. Сöмын тайö вöлi кузьджык. Видлi кинам: нильöг, нитшсялöм из. Тайö жö палич!

Нетшкыштi турунсö, чышки изсö. Бриллиантъяс эз югъявны.

Сiдзкö, абу вевдорас, а пытшкас найö. Дерт, пытшкас!

Вöлiны кö веркöсас, важöн нин эськö кыскалiсны. Сiя паличыс, сiя, сiя,– зiли ачымöс эскöдны. Тайö радлуныс сетiс меным сэтшöм вын, мый некымын минутаöн ме пазöдi джын изсö. Чер мышкысь чеччис би, синмö резсис лыаыс, а ме пыр пазöдi, пазöдi и пазöдi... Зiли сэтчöдз, мый киöй черсö дугдiс кутны, а бриллиантъяс эз и мыччысьны. 

– Раз абу веркöсас, сiдзкö, найö улынджык, муас,– думайтi ме да кутчыси зыр бердö. Всё равно аддза! Метра джын кодйи öтар боксö. Зыр йылас гольснитiс мыйкö. Сэк жö кыла, кустъясыс кöнкö трачнитiсны, дзик потш чегöм кодь шы кылiс. Ме сiдз и шляпкыси места вылам. Юрсиöй сувтöмöн сувтiс, вевдорсяньыс быттьö кöдзыд ваöн менö киськалiсны, синмöй дзикöдз пемдiс. Кыла, кодкö кустъяссö вöрöдö мышкам. Видзöдлi – дзор тошка да кузь сюра рожа ме весьтö мышкыртчöма. «Сiя!» – вирдыштiс юрам мöвп, и ме тöв моз лэбзи Висьöл водзысь. Да верман-ö пышйыны сы дiнысь? Ме сунгыси чужöмнам муас. Куйла садьтöг, горöдчыны ог вермы. Кыла, локтö меланьö, сьöкыда восьлалö.

Локтiс, сувтic. Лолыштiс уль руöн балябöжам, сэсся горзялiс да нырам öвтыштiс куйöд дукöн. Кольяс да понтшакъяс сёйöма. Куйла, виччыся, мый пондас керны. А сiйö сулалö, ружтö да пушкö балябöжам. 
– Ммм,– ымöстiс сiйö, да ме öдйö вевтти юрöс кинам. А сiйö тешитчö ме вылын: оз куль, ни оз сёй, а сöмын ымзö мöс моз.

– Мöс, гашкö, и эм да? – мöвпыштi ме, да полöмöн видзöдлi сы вылö öти синмöн. Сэсся, полöмöс дзебöмöн, лэптi юрöс, бурджыка видзöдлi: ме весьтын сулалiс Майка. 
– Кин нö кокъясöс гезнас гартыштiс? Мöскыс али мый? Судзöдчи, видлi кок бердсьым гезсö – кöчвöнь вöлöма! Абу прöста шулöмаöсь: полысь мортыд и мырйысь полö! 

Лöнис лов вылын полöмыс, сьöлöмöй дугдiс чепсасьны да ме бара зыр бердö кутчыси. Неуна сöмын гудйи гусö, а сэсся из сюръяыс пöри. Сы кузя и вöлöма. Вештi сiйöс бокö, сюръя помсö зыртi, шамралi-видлалi мусö, но му му эм, небыд да бак дука. Сiдзкö, тайö абу Гавкалöн палич, и некутшöм бриллиантъяс сэтöн оз вермыны лоны.

Босьтi ме черокöс, зырйöс да вöтлi Майкаöс прöсека вылас. Сэнi и паныдасим ми Ёгор пöлькöд: локтöма менö корсьны. 

